
So hendi tað fyri aðru ferð, at and­
støðan spældi hund og lat ov fá fólk 
í samgonguni sita einsamøll eftir í 
tingsalinum soleiðis, at tingfundur 
ikki kundi setast.

Í síðstu viku gjørdu andstøðu­
umboðini sær dælt av tí, at Kristin 
Michelsen lá veðurfastur í Suð­
uroy. Vit kunnu hava ta meining, 
vit vilja um tað. Men andstøðu­
politikkur á tingi er ikki altíð kon­
struktivur, ofta er hann beinleiðis 
tápuligur, fyri ikki at siga barns­
ligur.

Tað sum hendi var, at and­
støðan rýmdi úr tingsalinum, 
tá atkvøðast skuldi um málið at 
yvirtaka persóns-, húsfólka- og 
arvarætt. Andstøðan vildi hava 

málið beint aftur í nevnd, ella at 
formansskapurin vísti tí frá sær.

Løgtingsformaðurin mátti nið­
urleggja tingfundin, tí samgongan 
var ikki fullmannað.

Tá tingfundurin var settur aft­
ur, bar ikki til at seta fundin, tí 
framvegis var ikki nóg mikið av 
fólki í tingsalinum, og tingformað­
urin boðaði frá, at atkvøðugreiðsl­
an var útsett.

Vit skulu tó ikki gera hesa and­
støðuna verri enn aðrar andstøður, 
men politkkur er ofta, rættiliga 
ofta, á sera lágum støði. Hevði tað 
til dømis verið í vinnulívinum, at 
fólk skikkaðu sær sum tingfólk, so 
vóru nógv virki verið farin á húsa­
gang av berari tápiligheit.

Hevði tað verið í einum fót­
bóltsdysti, so vóru nógv reyð koyrt 
á lofti og leikarar vístir av vølli.

Men í politikki ber alt til. Og tá 
sagt verður »alt«, so skal tað skilj­
ast í orðsins rætta týdningi. Tað 
ber til at taka góðar og skilagóðar 
avgerðir, men tað ber sanniliga eis­
ini til at spæla hund á sera barns­
ligan og niðrandi hátt, hóast talan 
átti at verið um okkara høga ting 
við landsins hægstu tign. Hana 
liva politikarar ikki altíð upp til, tí 
verri.

Tað er so tað, og hesi eru fólkini, 
vit hava valt at stjórna landinum. 
Tað kann sjálvandi eisini henda 
seg, at tingfólk liggja veðurføst. 
Men vit hava varafólk, sum kunnu 

møta.
Tá tað verður lagt upp til tað 

eina ferð afturat, at andstøðan fer 
at spæla hund, um samgongan ikki 

klárar at manna lið, so er tað ov 
vánaligt at samgonguflokkunum 
ikki at møta fullmannaðir til ting­
fundin mánadagin. Kann tingfólk 
ikki møta, so er at senda boð eftir 
varafólki, trupulleikin er ikki 
størri enn tað.

Uppgávan hjá floksleiðarunum 
í samgonguni er tí sera einføld. 
Fáið fólkini at møta til arbeiðis!

Ráðini eru einføld: Fáið hasi 
fólkini at møta upp til arbeiðis!

løgin arbeiðsmoralur á tingi

Á sjálvum Arbeiðaradegnum, 
mánadagin hin 1. mai, var há­
tíðardámur í Havnar Arbeið­
arafelag.

Á hesum degi fyri  35 ár­
um síðan hevði  Ruth Arge 
sín fyrsta arbeiðsdag sum 
skrivstovukvinna í felag­
num.

Ruth er havnarkvinna. 
Foreldruni vóru Petur Arge 
og Marianna Arge (fødd Pet­

ersen) í Havn. Ruth byrjaði 
skrivstovuyrki sum lærling­
ur hjá Tórshavnar Býráð, 
har hon fekk sína útbúgving, 
áðrenn hon tók við starvi­
num í Havnar Arbeiðsmann­
afelag 1. mai 1982

Ruth hevur dúgliga givið 
øðrum íblástur av síni vitan 
innan tað arbeiðsyrki, sum 
hon trúliga hevur røkt til lít­
ar hesi mongu ár, og eru vit 

henni sera takksom fyri tað.
Ruth letur væl at sínum 

arbeiðsplássi og hevur trivist 
sera væl í arbeiðnum.

– Vit ynskja Ruth hjarta­
liga til lukku við 35 ára 
starvsdegnum og alt tað 
besta í framtíðini við vón 
um at tað leggjast fleiri ár 
afturat teimum 35, heilsar 
Havnar Arbeiðarafelag.

Ruth Arge 35 ára starvsdag

Næsta mikudag – hin 24. mai, 
verður Sosialurin 90 ár.

Hetta fara vit at hátíðar­
halda í Miðlahúsinum hendan 
dagin. 

Klokkan 16 seinnapartin 
verður almenn móttøka í 
Miðlahúsinum, har øll eru 
hjartaliga vælkomin.

Um kvøldið verður døgurði 
fyri starvsfólkum og makum 
– og seinni, frá klokkan 22:30 
verður opið hús í Miðlahúsi­
num, har øll, sum hava starv­
ast í Miðlahúsinum og á Sos­
ialinum gjøgnum árini eru 
hjartaliga vælkomin.

– Og hevur verður hugsað 

um øll fólk. Bæði tey, sum 
hava verið í føstum starvi og 
allar avloysarar og fólk, sum  
á annan hátt havt eitthvørt 
tilknýti til blaðið. Øll eru 
hjartaliga vælkomin.

Í Miðlahúsinum hetta 
kvøldið verður livandi 
tónleikur og okkurt gott til 
matna verður, eins og okkurt 
at sløkkja tostan við.

– So kæru øll somul fyrr­
verandi starvsfelagar. Latið 
okkum gera 90 ára dagin 
til eina hugnaliga samveru, 
har vit bæði kunnu tosa um 
gamlar dagar – og um tað, 
sum framtíðin hevur at bjóða!

Halda 90 ára 
føðingardagin 
í Miðlahúsinum

Hans Joensen, formaður í Havnar Arbeiðarafelag, handa Ruth Arge blómuheilsan á sjálvum 
altjóða arbeiðaradegnum 1. ma, tá hon hevði 35 ára starsvdag á skrivstovu felagsins

Mynd Álvur Haraldsen


